
ವಿಷ್ಣುರುವಾಚ -

ಮಹೇಶಾನಂತಾಘತ್ರಿಗುಣರಹಿತಾಮೇಯ ವಿಮಲ
ಸ್ವರಾಕಾರಾಪಾರಾಮಿತಗುಣಗಣಾಕಾರ ಗಿರಿಶ .

ನಿರಾಧಾರಾಧಾರಾಮರವರ ನಿರಾಕಾರ ಪರಮ
ಪ್ರಭಾಪೂರಾಕಾರಾವರಪರ ನಮೋಽವೇದ್ಯ ಶಿವ ತೇ .. 518..

ನಮೋ ವೇದಾವೇದ್ಯಾಖಿಲಜಗದುಪಾದಾನನಿಯತ
ಸ್ವತಂತ್ರಾ ಸಾಮಂತಾ ನವ ಧೃತ ನಿಕಾರಾಕಾರವಿರತೇ .

ನಿವರ್ತಂತೇ ವಾಚಃ ಶಿವಮಜರಮಪ್ರಾಪ್ಯ ಮನಸಾ
ಯತೋಽಶಕ್ತಾಸ್ಸ್ತೋತುಂ ಸಕೃದಪಿ ಗುಣಾತೀತ ಶಿವ ತೇ .. 519..

ತ್ವದನ್ಯಂ(ದ್)ವಸ್ತ್ವೇಕಂ ನ ಹಿ ಭುವಿ ಸಮಸ್ತಂ ನ ಭವತೋ-
ವಿಭಿನ್ನಂ ವಿಶ್ವಾತ್ಮನ್ ನ ಚ ಪರಮಮಸ್ತ್ವೀಶ ಭವತಃ .
ಧ್ರುವಂ ಮಾಯಾತೀತಸ್ತ್ವಮಸಿ ಸತತಂ ನಾತ್ರ ವಿಶಯಃ
ಕೃತಂ ಕೃತ್ಯಂ ಕಿಂಚಿತ್ಕ್ವಚಿದಪಿ ನಮೋ ವಾಸ್ತು ಶಿವ ತೇ .. 520..

(ತ್ವಮೇವರ್ದಂಲೋ) ತ್ವಮೇವೇದಮ್ಲೋಕೇ ನಿಖಿಲಮಮಲಂ ವ್ಯಾಪ್ಯ ಸತತಂ
ತಥೈವಾನ್ಯಂ ಲೋಕಂ ಸ್ಥಿಮನಘ ದೇವೋತ್ತಮ ವಿಭೋ .

ತ್ವಯೈವೈತತ್ಸೃಷ್ಟಂ ಜಗದಖಿಲಮೀಶಾನ ಭಗವನ್
ವಿಲಾಸೋಽಯಂ ಕಶ್ಚಿತ್ತವ ಶಿವ ನಮೋಽಮೇಯ ಶಿವ ತೇ .. 521..

ಜಗತ್ಸೃಷ್ಟಂ ಪೂರ್ವಂ ಶಿವಯದಿದಮುಮಾಕಾಂತ ಸತತಂ
ತ್ವಯಾ ಲೀಲಾಮಾತ್ರಾತ್ತದಪಿ ಸಕಲಂ ರಕ್ಷಿತಮಭೂತ್ .

ತದೇವಾಗ್ರೇ ಭಾಲಪ್ರಕಟನಯನಾಗ್ನ್ಯದ್ಭುತಕಣೈಃ
ಸ್ವಯಂ ದಗ್ಧ್ವಾ ಸ್ಥಾಸ್ಯಸ್ಯಜ ಹರ ನಮೋಽವೇದ್ಯ ಶಿವ ತೇ .. 522..

ವಿಭೂತೀನಾಮಂತೋ ಭವ ನ ಭವತೋ ಭೂತಿವಿಲಸ-

ನ್ನಿಜಾಕಾರ ಶ್ರೀಮನ್ ನ ತವ ಗುಣಸೀಮಾಪ್ಯವಗತಾ .

ಅತದ್ವಯಾವೃತ್ತ್ಯಾದ್ಯ ತ್ವಯಿ ಸಕಲ ವೇದಾಶ್ಚ ಚಕಿತಾಃ
ಭವಂತ್ಯೇವಾಸಾಮಪ್ರಕೃತಿಗ ನಮೋ ವರ್ಷ್ಯ ಶಿವ ತೇ .. 523..

ವಿರಾಡ್ರೂಪಂ ಯತ್ತೇ ಸಕಲನಿಗಮಾಗೋಚರಭಭೂ-

ತ್ತದೇವಂ ರೂಪಂ ತೇ ಭವತಿ ಕಿಮಿದಂ ಭಿನ್ನಮಥವಾ .

ನ ಜಾನೇ ದೇವೇಶ ತ್ರಿಣಯನ ಸುರಾರಾಧ್ಯಚರಣ
ತ್ವಮೋಂಕಾರೋ ವೇದಸ್ತ್ವಸ್ಮಸಿ ಹಿ ನಮೋಽಘೋರ ಶಿವ ತೇ .. 524..

ಯದಂತಸ್ತ್ವಜ್ಞಾನಾನ್ಮುನಿವರಗಣಾ ರೂಪಮನಘಂ
ತದೇವಂ ಸಂಚಿಂತ್ಯ ಸ್ವಮನಸಿ ಸದಾ ಸಂಗವಿಹಿತಾಃ .
ಯಯುರ್ದಿವ್ಯಾನಂದಂ ತದಿದಮಥವಾ ಕಿಂತು ನ ತಥಾ
ಕಿಮೇತಜ್ಜಾನೇಽಹಂ ಶರಣಮಗಮಂ ಶರ್ವ ಶಿವ ತೇ .. 525..

ಯಯಾ ಶಕ್ತ್ಯಾ ಸೃಷ್ಟ್ವಾ ಜಗದಥ ಚ ಸಂರಕ್ಷ್ಯ ಬಹುಧಾ
ತತಃ ಸಂಹೃತ್ಯೈತನ್ನಿವಸಸಿ ತದಾಧಾರಮಥವಾ .

ಇದಂ ತೇ ಕಿಂ ರೂಪಂ ನಿರುಪಮ ನ ಜಾನೇ ಹರ ವಿಭೋ
ನಿಸರ್ಗಃ ಕೋವಾ ತೇ ತಮಪಿ ಹಿ ನಮೋ ಭವ್ಯ ಶಿವ ತೇ .. 526..

ತವಾನಂತಾನ್ಯಾಹುಃ ಶುಚಿಪರಮರೂಪಾಣಿ ನಿಗಮಾ-
ಸ್ತದಂತಸ್ಥಂ ಯತ್ತತ್ಸದಸದನಿರುಕ್ತಂ ಸ್ಥಿರಮಪಿ .

ನಿರುಕ್ತಂ ಛಂದೋಭಿರ್ನಿಲಯನಮಿದಂ ಚಾ ನಿಲಯನಂ
ನ ವಿಜ್ಞಾತಂ ಜ್ಞಾತಂ ಸಕೃದಪಿ ನಮೋ ಜ್ಯೇಷ್ಠ ಶಿವ ತೇ .. 527..

ತವಾಭೂತ್ಸತ್ಯತ್ವಾನೃತಮಪಿ ಚ ಸತ್ಯಂ ಕೃತಮಭೂತ್
ಋತಂ ಸತ್ಯಂ ಸತ್ಯಂ ಕೃತಮುಭಯಥಾರೂಪಕಮಲಂ .

ಯತಃ ಸತ್ಯಂ ಸತ್ಯಂ ಸಮಮಪಿ ಸಮಸ್ತಂ ತವ ವಿಭೋ
ಅತಃ ಸತ್ಯಂ ಸತ್ಯಂ ಕೃತಮಪಿ ನಮೋ ರುದ್ರ ಶಿವ ತೇ .. 528..

ತವಾಹಾರಂ ಹಾರಂ ವಿದಿತಮಪಿ ಹಾರಂ ವಿಹರಸೇ
ನವಾಹಾರಂ ಹಾರಂ ಹರಸಿ ಹರ ಹಾರಂ ನ ಹರಸಿ .

ನವಾಹಾರಂ ಹಾರಂ ಪರತರವಿಹಾರಂ ಪರತರಂ
ಪರಂ ಪಾರಂ ಜಾನೇ ನ ಹಿ ನಹಿ ನಮೋ ವಿಶ್ವ ಶಿವ ತೇ .. 529..

ಯದೇತತ್ತತ್ತ್ವಂ ತೇ ಸಕಲಮಪಿ ತತ್ತ್ವೇನ ವಿದಿತಂ
ನ ತತ್ತತ್ತ್ವಂ ತತ್ತ್ವಂ ವಿದಿತಮಪಿ ತತ್ತ್ವೇನ ವಿದಿತಂ .

ನ ಚೈತತ್ತತ್ತ್ವಂ ಚೇನ್ನಿಯತಮಪಿ ತತ್ತ್ವಂ ಕಿಮು ಭವೇ-
ನ್ನ ತೇ ತತ್ತ್ವಂ ತತ್ತ್ವಂ ಪರತರ ನಮೋ ಧಿಷ್ಣ್ಯ ಶಿವ ತೇ .. 530..

ಇದಂ ರೂಪಂ ರೂಪಂ ಸದಸದಮಲಂ ರೂಪಮಿತಿ ಚೇ-
ನ್ನ ಜಾನೇ ರೂಪಂ ತತ್ತರತಮವಿಭಿನ್ನಂ ಪದತರಂ .

ಯತೋ ನಾನ್ಯದ್ರೂಪಂ ನಿರತಮಪಿ ವೇದೈರ್ನಿಗದಿತಂ
ನ ಜಾನೇ ಸರ್ವಾತ್ಮನ್ ಕ್ವಚಿದಪಿ ನಮೋಽನನ್ನ ಶಿವ ತೇ .. 531..

2 sanskritdocuments.org



ವಿಷ್ಣುಕೃತಂ ಶಿವಸ್ತೋತ್ರಂ 1

ಮಹತ್ದ್ಭೂತಂ ಭೂತಂಯದಪಿ ಚ ಭೂತಂ ತವ ವಿಭೋ
ಸದಾ ಭೂತಂ ಭೂತಂ ಕಿಮುತ ಭವತೋ ಭೂತವಿಷಯೈಃ .
ಯದಾ ಭೂತಂ ಭೂತಂ ಭವತಿ ಚ ನ ಭೂತಂ ಚ ಭವತು
ಪ್ರಭಾಭೂತಂ ಭೂತಂ ಭವತಿ ಹಿ ನಮೋಯಷ್ಟ ಶಿವ ತೇ .. 532..

ವಶೀಭೂತಾ ಭೂತಾಃ ಸತಮಪಿ ಭೂತಾತ್ಮಕತಯಾ
ನ ಭೂತಾ ಭೂತಾಸ್ತೇ ತವಯದಪಿ ಭೂತಾ ವಿಭುತಯಾ .

ಯತೋ ಭೂತಾ ಭೂತಾಸ್ತವ ತು ನ ಹಿ ಭೂತಾತ್ಮಕತಯಾ
ನ ವಾ ಭೂತಾ ಭೂತಾ ಕ್ವಚಿದಪಿ ನಮೋ ಭೂತ ಶಿವ ತೇ .. 533..

ನ ತೇ ಮಾಯಾ ಮಾಯಾ ಸತತಮಪಿಮಾಯಾಮಯತಯಾ
ಧ್ರುವಂ ಮಾಯಾ ಮಯ್ಯಾ ತ್ವಯಿ ವರ ನ ಮಾಯಾಮಯಮಪಿ .

ಯದಾ ಮಾಯಾ ಮಾಯಾ ನ ಖಲು-ಸಾ ಮಾಯಯತಯಾ
ನ ಮಾಯಾ ಮಾಯಾಯಾ ಪರಮಿಯಮತಸ್ತೇ ಶಿವಮಯಾ .. 534..

ಯದಂತಃ ಸಂವೇದ್ಯ ವಿದಿತಮಪಿ ವೇದೈರ್ನ ವಿದಿತಂ
ನ ವೇದ್ಯಂ ವೇದ್ಯಂ ಚೇನ್ನಿಯತಮಪಿ ವೇದ್ಯಂ ನ ವಿದಿತಂ .

ತದೇವೇದಂ ವೇದ್ಯಂ ವಿದಿತಮಪಿ ವೇದಾಂತನಿಕರೈಃ
ಕರಾವೇದ್ಯಂ ವೇದ್ಯಂ ಜಿತ ಮಿತಿ ನಮೋಽತರ್ಕ್ಯಂ ಶಿವ ತೇ .. 535..

ಶಿವಂ ಶೈವಂ ಭಾವಂ ಶಿವಮಪಿ ಶಿವಾಕಾರಮಶಿವಂ
ನ ಸತ್ಯಂ ಶೈವಂ ತಚ್ಛಿವಮಿತಿ ಶಿವಂ ಶೈವಮ ನಿಶಂ .

ಶಿವಂ ಶಾಂತಂ ಮತ್ವಾ ಶಿವಪರಮತತ್ತ್ವಂ ಶಿವಮಯಂ
ನ ಜಾನೇ ತತ್ತತ್ತ್ವಂ ಶಿವಮಿತಿ ನಮೋಽಭೇದ್ಯ ಶಿವ ತೇ .. 536..

ಯದಜ್ಞಾತ್ವಾ ತತ್ತ್ವಂ ಸಕಲಮಪಿ ಸಂಸಾರಪತಿತಂ
ಜಗಜ್ಜನ್ಮಾವೃತ್ತಿಂ ವಹತಿ ಸತತಂ ದುಃಖನಿಲಯಮ .

ತದೇತಜ್ಜ್ಞಾತ್ವೈವಾವಹತಿ ಚ ನಿವೃತ್ತಿಂ ಪರತರಾಂ
ನ ಜಾನೇ ತತ್ತತ್ತ್ವಂ ಪರಮಿತಿ ನಮೋ ರೇಷ್ಮ್ಯ ಶಿವ ತೇ .. 537..

ತವೇದಂಯದ್ರೂಪಂ ನಿಗಮವಿಷಯಂಮಂಗಲಕರಂ
ನ ದೃಷ್ಟಂ ಕೇನಾಪಿ ಧ್ರುವಮಿತಿ ವಿಜಾನೇ ಶಿವ ವಿಭೋ .

ತತಶ್ಚಿತ್ತೇ ಶಂಭೋ ನಹಿ ಮಮ ವಿಶದೇಽತೋದ್ಯವಿಕೃತಿಃ
ಪ್ರಯತ್ನಾಲ್ಲಭ್ಯೇಽಸ್ಮಿನ್ನ ಕಿಮಪಿ ನಮಃ ಪೂರ್ಣ ಶಿವ ತೇ .. 538..

ತವಾಕರ್ಣಂ ಗೂಢಂಯದಪರಮಚಕ್ಷುಃ ಶ್ರುತಿಪರಂ
ತದೇವಾಪಾದಂ ಸನ್ನಯನಪದವೀಂ ನಾವ ತನುತೇ .

(ಕದಾ) ಕದಾಚಿತ್ಕಿಂಚಿದ್ವಾ ಸ್ಫುರತು ಕೃಪಯಾ ಚೇತಸಿ ತವ
ಸ್ಫುರದ್ರೂಪಂ ಭವ್ಯಂ ಭವಹರ ನಮೋ ನಾದ್ಯ ಶಿವ ತೇ .. 539..

ತ್ವಮಿಂದುರ್ಭಾನುಸ್ತ್ವಂ ಹುತಭುಗಸಿ ವಾಯುಶ್ಚ ಸಲಿಲಂ
ತ್ವಮೇವಾಕಾಶೋಽಸಿ ಕ್ಷಿತಿರಸಿ ತಥಾತ್ಮಾಸಿ ಭಗವನ್ .

ತತಃ ಸರ್ವಾಕಾರಸ್ತ್ವಮಸಿ ಭವತೋ ಭಿನ್ನಮಣು ಚ
ನ ತತ್ಸತ್ಯಂ ಸತ್ಯಂ ತ್ರಿಣಯನ ನಮೋಽನಂತ ಶಿವ ತೇ .. 540..

ವಿಧುಂ ಧತ್ತ್ಸೇ ನಿತ್ಯಂ ಶಿರಸಿ ಮೃದು ಕಂಠೇಽಪಿ ಗರಲಂ
ನವಂ ನಾಗಾ ಹಾರಾ ಭಸಿತಮಮಲಂ ಭಾಸುರತನೌ .

ಕರೇ ಶೂಲಂ ಭಾಲೇ ಜ್ವಲನಮನಿಶಂ ತತ್ಕಿಮಿತಿ ತೇ
ನ ತತ್ತ್ವಂ ಜಾನೇಽಹಂ ಭವಹರ ನಮಃ ಕೂಪ್ಯ ಶಿವ ತೇ .. 541..

ತವಾಪಾಂಗಸ್ಯಂದೋ ಯದಿ ಭವತಿ ಭವ್ಯಃ ಶುಭಕರಃ
ಕದಾಚಿತ್ಕಸ್ಮಿಂಶ್ಚಿಲ್ಲಘುತರನರೇಽಪಿ ಪ್ರಭವತಿ .

ಸ ಏವೈತಲ್ಲೋಕಾನ್ ವಿರಚಿತುಮಲ್ಪೋಽಪಿ ಸ ಮಹಾನ್
ಕೃಪಾಧಾರಾಯತ್ತೋ ಸುಖಕರ ನಮೋಽನಂತ ಶಿವ ತೇ .. 542..

ಭವಂತಂ ದೇವೇಶಂ ಶಿವಮಿತರಗೀರ್ವಾಣಸದೃಶಂ
ಪ್ರಮಾದಾದ್ಯಃ ಕಶ್ಚಿದ್ಯದಿ ವದತಿ ಚಿತ್ತೇಽಪಿ ಮನುತೇ .

ಸ ದುಃಖಂ ಲಬ್ಧ್ವಾಽನ್ತೇ ನರಕಮಪಿಯಾತಿ ಧ್ರುವಮಿದಂ
ಧ್ರುವಂ ದೈವಾರಾಧ್ಯಾಮಿತಗುಣ ನಮೋಽನಂತ ಶಿವ ತೇ .. 543..

ಪ್ರದೋಷೇ ರತ್ನಾಢ್ಯೇ ಮೃದುಲತರಸಿಹ್ಮಾಸನವರೇ
ಭವಾನೀಮಾರೂಢಾಮಸಕೃದಪಿ ಸಂವೀಕ್ಷ್ಯ ಭವತಾ .

ಕೃತಂ ಸಮ್ಯಙ್ ನಾಟ್ಯಂ ಪ್ರಥಿತಮಿತಿ ವೇದೋಽಪಿ ವದತಿ
ಪ್ರಭಾವಃ ಕೋ ವಾಽಯಂ ತವ ಹರ ನಮೋ ದೀಪ್ಯ ಶಿವ ತೇ .. 544..

ಶ್ಮಶಾನೇ ಸಂಚಾರಸ್ತವ ಕಿಲ ನ ತೇ ಕ್ವಾಪಿ ಗಮನಂ
ಯತೋ ವಿಶ್ವಂ ವ್ಯಾಪ್ಯಾಖಿಲಮಪಿ ಸದಾ ತಿಷ್ಠತಿ ಭವಾನ್ .

ವಿಭುಂ ನಿತ್ಯಂ ಶುದ್ಧಂ ಶಿವಮಯಮತೋ ವ್ಯಾಪಕಮಿತಿ
ಶ್ರುತಿಃ ಸಾಕ್ಷಾದ್ವಕ್ತಿ ಸ್ವಯಮಪಿ ನಮಃ ಸೂದ್ಯ ಶಿವ ತೇ .. 545..

ಧನುರ್ಮೇರುಃ ಶೇಷೋಽಪ್ಯಥ ವರಗುಣೋ ಯಾನಮವನಿ-

ಸ್ತವೇನೇಂದ್ರ ಚಕ್ರೇ ನಿಗಮನಿಕರಾ ವಾಜಿನಿಕರಾಃ .
ಪುರೋ ಲಕ್ಷ್ಯಂ ಯಂತಾ ವಿಧಿರಿಷುರಹಂ ಚೇತಿ ನಿಗಮಃ
ಕಿಮೇವಂ ತ್ವಯ್ಯೇಷೋ ನಿಗದತಿ ನಮಃ ಪರ್ಣ್ಯ ಶಿವ ತೇ .. 546..

ಮೃಡಂ ಸತ್ತ್ವೋಪೇತಂ ಭವಮನತಿರಿಕ್ತಂ ಚ ರಜಸಾ
ತಮೋಯುಕ್ತಂ ಶುದ್ಧಂ ಶಿವಮಪಿ ಶಿವಂ ನಿಷ್ಕಲಮಿತಿ .

ವದತ್ಯೇಷೋ (ವಂ)ವೇದಸ್ತ್ವಮಸಿ ತದುಪಾಸ್ಯಂ ಧ್ರುವಮಿದಂ

ತ್ವಮೋಂಕಾರಾಕಾರೋ ಧ್ರುವಮಿತಿ ನಮೋಽನಂತ ಶಿವ ತೇ .. 547..

ಜಗತ್ಸುಪ್ತಿಂ ಬೋಧಂ ವ್ರಜತಿ ಭವತೋ ನಿರ್ಗತಮಪಿ
ಪ್ರವೃತ್ತಿಂ ವ್ಯಾಪಾರಂ ಪುನರಪಿ ಸುಷುಪ್ತಿಂ ಚ ಸಕಲಂ .

ತ್ವದನ್ಯಂ ತ್ವತ್ಪ್ರಾಯಂ ವ್ರಜತಿ ಶರಣಂ ನೇತಿ ನಿಗಮೋ
ವದತ್ಯದ್ಧಾ ಸರ್ವಂ ಶಿವಮಿತಿ ನಮ ಸ್ತುತ್ಯ ಶಿವ ತೇ .. 548..

ತ್ವಮೇಕೋ ಲೋಕಾನಾಮಧಿಪತಿರುಮಾನಾಥ ಜಗತಾಂ
ಶರಣ್ಯಃ ಪ್ರಾಪ್ಯಸ್ತ್ವಂ ಜಲನಿಧಿರಿವಾನಂತಪಯಸಾಂ .

ತ್ವದನ್ಯೋ ನಿರ್ವಾಣಂ ನ ವಿತರತಿ ನಿರ್ವಾಣಪತಿರ-

ಪ್ಯತಃ ಸರ್ವೋತ್ಕೃಷ್ಟಸ್ತ್ವಮಸಿ ಹಿ ನಮೋ ನೀಪ್ಯ ಶಿವ ತೇ .. 549..

ತವೈವಾಂಶೋ ಭಾನುಸ್ತಪತಿ ವಿಧುರಪ್ಯೇತಿ ಪವನಃ
ಪವತ್ಯೇಷೋ ವಹ್ನಿರ್ಜ್ವಲತಿ ಸಲಿಲಂ ಚಾಪಿ ವಹತಿ .

ತ್ವದಾಜ್ಞಾಕಾರಿತ್ವಂ ಸಕಲಸುರವರ್ಗಸ್ಯ ಸತತಂ
ತ್ವಮೇಕಃಸ್ವಾತಂತ್ರ್ಯಂ ವಹಸಿ ಹಿ ನಮೋಽನಂತ ಶಿವ ತೇ .. 550..

ಸ್ವತಂತ್ರೋಽಯಂ ಸೋಮಃ ಸಕಲ ಭುವನೈಕಪ್ರಭುರಯಂ
ನಿಯಂತಾ ದೇವಾನಾಮಯಮಿಹ ನಿಯಂತಾಽಸ್ಯ ನ ಪರಃ .
ಶಿವಃಸಿದ್ಧೋಽಪಾಯಾದ್ರಹಿತ ಇತಿ ವೇದೋಽಪಿ ವದತಿ
ಸ್ವಯಂ ತ್ವಾಮಾಶಾಸ್ಯಂ ಭಯಹರ ನಮೋ ರಥ್ಯ ಶಿವ ತೇ .. 551..

ನಮೋ ರುದ್ರಾನಂತಾನಘ ಹರ ನಮಃ ಶ್ರೀಧರ ವಿಭೋ
ನಮೋ ಗೌರೀನಾಥ ತ್ರಿಣಯನ ಶರಣ್ಯಾಂಘ್ರಿಕಮಲ .

ನಮಃ ಶರ್ವ ಶ್ರೀಮನ್ನನಘಮಹದೈಶ್ವರ್ಯನಿಲಯ
ಸ್ಮರಾರೇ ಪಾಪಾರೇ ಜಯ ಜಯ ನಮಃ ಶೋಚ್ಯ ಶಿವ ತೇ .. 552..

ಮಹಾದೇವಾಮೇಯಾನಘಗುಣಗಣಗ್ರಾಮ ಸತತಂ
ನಮೋ ಭೂಯೋಃ ಭೂಯಃ ಪುನರಪಿ ನಮಸ್ತೇ ಪುನರಪಿ .

ಪುರಾರಾತೇ ಶಂಭೋ ಪುನರಪಿ ನಮಸ್ತೇ ಶಿವ ಶಿವ
ನಮೋ ಭೂಯೋಭೂಯಃ ಶಿವ ಶಿವ ನಮೋಽನಂತ ಶಿವ ತೇ .. 553..

ಕದಾಚಿದ್ಗಣ್ಯಂತೇ ನಿಬಿಡನಿಪತದ್ವೃಷ್ಟಿಕಣಿಕಾಃ
ಕದಾಚಿನ್ನಕ್ಷತ್ರಾಣ್ಯಪಿ ಸಿಕತಲೇಶಾಃ ಕುಶಲಿಭಿಃ .
ಅನಂತೈರಾಕಲ್ಪಂ ಶಿವಗುಣಗಣಾಂಶ್ಚಾರುರಸನೈ-
ರ್ನಶಕ್ಯಂತೇ ನೂನಂ ಗಣಯಿತುಮುಷಿತ್ವಾಪಿ ಸತತಮ .. 554..

ಮಯಾಽವಿಜ್ಞಾಯೇಶಾನಿಶಮಪಿ ಕೃತಾ ಯೇ ತು ಮನಸಾ
ಸಕಾಮೇನಾಮೇಯಾಃ ಸತತಮಪರಾಧಾ ಬಹುವಿಧಾಃ .
ತ ಏವ (ತ್ವಯೈವ) ಕ್ಷಂತವ್ಯಾಃ ಕ್ವಚಿದಪಿ ಶರೀರೇಣ ವಚಸಾ

ಕೃತಾ ನೈತೇ ನೂನಂ ಶಿವ ಶಿವ ಕೃಪಾಸಾಗರ ವಿಭೋ .. 555..

ಪ್ರಮಾದಾದ್ಯೇಕೇಚಿದ್ವಿತತಮಪರಾಧಾ ವಿಧಿಹತಾ
ಕೃತಾಃ ಸರ್ವೇ ತೇಽಪಿ ಪ್ರಶಮಮುಪಯಾಂತು ಸ್ಪುಟತರಂ .

ಶಿವ ಶ್ರೀಮನ್ ಶಂಭೋ ಶಿವ ಶಿವ ಮಹೇಶೇತಿ ಚ ಜಪನ್
ಕ್ವಚಿಲ್ಲಿಂಗಾಕಾರೇ ಶಿವ ಹರ ವಸಾಮಿ ಸ್ಥಿರತರಂ .. 556..

..ಇತಿ ಶಿವರಹಸ್ಯಾಂತರ್ಗತೇ ವಿಷ್ಣುಕೃತಂ ಶಿವಸ್ತೋತ್ರಂ ಸಂಪೂರ್ಣಂ ..

- .. ಶ್ರೀಶಿವರಹಸ್ಯಂ .ಉಗ್ರಾಖ್ಯಃ ಸಪ್ತಮಾಂಶಃ .ಅಧ್ಯಾಯಃ 10 . 518-556..

- .. shrIshivarahasyam . ugrAkhyaH saptamAMshaH . adhyAyaH 10 . 518-556..

